
Коми Республикаса том йӧз агентство йылысь
«Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 21 статьяысь 2 юкӧнса 12 пункт подув  вылын Коми Республикаса Веськӧдлан котыр шуис:

1. Вынсьӧдны Коми Республикаса том йӧз агентство йылысь  положение содтӧдын индӧм серти.

2. Тайӧ шуӧмыс вынсялӧ сійӧс примитан лунсянь.

Коми Республикалӧн 

Веськӧдлан котырса Веськӧдлысь                                                    В. Тукмаков

Сыктывкар

2014 вося вӧльгым тӧлысь 10 лун

434 №
ВЫНСЬӦДӦМА

Коми Республикаса Веськӧдлан котырлӧн

2014 во вӧльгым тӧлысь 10 лунся № 434 №-а шуӧмӧн

(содтӧд)

Коми Республикаса том йӧз агентство йылысь
ПОЛОЖЕНИЕ
I. Панас

1. Коми Республикаса том йӧз агентство (водзӧ  Агентство) лоӧ Коми Республикаса олӧмӧ пӧртысь власьт органӧн, коді могмӧдӧ канму политика лӧсьӧдӧм да олӧмӧ пӧртӧм серти, нормативнӧй инӧда ладмӧдӧм кузя да том йӧзлӧн политика юкӧнын Коми Республикаса олӧмӧ пӧртысь власьт мукӧд органлысь уджсӧ координируйтӧм кузя, том йӧз политика юкӧнын канму услуга сетӧм кузя удж.

2. Аслас уджын Агентство мыджсьӧ Россия Федерацияса Оланподув, федеральнӧй оланподула оланпас, федеральнӧй оланпасъяс, Россия Федерацияса Президентлӧн да Россия Федерацияса Веськӧдлан котырлӧн нормативнӧй инӧда актъяс, Россия Федерациялӧн мукӧд инӧда актъяс, Коми Республикаса Оланподув, Коми Республикаса оланпасъяс, Коми Республикаса Юралысьлӧн нормативнӧй инӧда актъяс да Коми Республикаса Веськӧдлан котырлӧн нормативнӧй инӧда актъяс, Коми Республикалӧн мукӧд инӧда акт, а сідзжӧ тайӧ Положение вылӧ.

3. Агентство нуӧдӧ ассьыс уджсӧ кыдзи веськыда, сідзи и федеральнӧй олӧмӧ пӧртысь власьт органъяскӧд, Коми Республикаса канму органъяскӧд, Коми Республикаын меставывса асвеськӧдлан органъяскӧд, ӧтйӧза ӧтувъяскӧд да мукӧд организациякӧд ӧтвылысь.

4. Агентство видзӧм вылӧ рӧскодыс могмӧдсьӧ Коми Республикаса республиканскӧй сьӧмкуд тшӧт весьтӧ.

5. Агентство лоӧ юридическӧй кывкутысьӧн, сылӧн эм Коми Республикалӧн канму канпаса печать да ас ним комиӧн да рочӧн, мукӧд печать, штамп да урчитӧм образеца бланок, Россия Федерацияса оланпастэчас серти восьтӧм тшӧтъяс.

6. Агентство вӧчӧ учредитысьлысь удж да уджмогъяс Коми Республикаса торъя канму учреждениеяс серти, кутшӧмъясӧс урчитӧма Коми Республикаса Веськӧдлан котырӧн.

7. Агентстволӧн меститчанін (юридическӧй инпас): Сыктывкар. 

ІІ. Медшӧр могъяс

8.  Агентство уджлӧн медшӧр могъясӧн лоӧны:

1) обществолӧн социально-экономическӧй, политика да культура олӧмӧ активнӧя пырӧдчӧм вылӧ том йӧзлы условиеяс дасьтӧм;

2) том йӧз политика юкӧнын уджалӧм да сӧвмӧдӧм кузя инӧда, котыртан, финансӧвӧй механизмъяс лӧсьӧдӧм.

ІІІ. Канму удж

9. Тайӧ Положениелӧн ІІ юкӧдын индӧм могъяс олӧмӧ пӧртӧм вылӧ  Агентство пӧртӧ олӧмӧ татшӧм канму удж:

1) лӧсьӧдӧ да примитӧ артыштӧм компетенцияын том йӧз политика юкӧнын инӧда актъяс;

2) нуӧдӧ енбиа да творческӧй том йӧзлы отсӧг сетӧм кузя удж;

3) нуӧдӧ челядьлӧн да том йӧзлӧн ӧтйӧза ӧтмунӧмлы, том йӧзлӧн да студентъяслӧн водзмӧстчӧмлы отсӧг сетӧм кузя удж;

4) нуӧдӧ Коми Республикаын канму отсӧгӧн вӧдитчысь том йӧзлӧн либӧ челядьлӧн дінмукостса, дінмуса да меставывса ӧтувъяслысь республиканскӧй реестр;

5) сетӧ том йӧзлӧн канму политика олӧмӧ пӧртӧм кузя федеральнӧй олӧмӧ пӧртысь власьт органӧ том йӧзлысь канму политика збыльмӧдӧм серти олӧмӧ пӧртысь федеральнӧй власьт органӧ канму отсӧгӧн вӧдитчысь том йӧзлӧн либӧ челядьлӧн дінмукостса, дінмуса да меставывса ӧтувъяслысь республиканскӧй реестрӧ пыртӧм ӧтувъяс йылысь «Том йӧзлӧн да челядьлӧн ӧтйӧза ӧтувъяслы канмусянь отсӧг сетӧм йылысь» Федеральнӧй оланпаслӧн 13 статьяын индӧм юӧръяс;

6) нуӧдӧ том йӧзӧс гражданскӧя да патриотическӧя быдтӧм кузя, том йӧз пӧвстын инӧда, культурнӧй да мывкыда олӧм кузя, а сідзжӧ ӧтйӧза олӧмын том йӧзлӧн участвуйтӧмлысь имитана формаяс паськӧдӧм кузя удж;

7) нуӧдӧ том йӧзлы уджсикасӧ туйдӧм, том йӧзлысь уджалӧм, шойччӧм да прӧст кад котыртӧм вылӧ веськӧдӧм удж;

8) нуӧдӧ выльпыртан, ас вылӧ уджалан, творчество да асвӧля юкӧнса балаясӧ том йӧзӧс кыскӧм кузя удж;

9) котыртӧ республиканскӧй том йӧзлысь мероприятиеяс; 

10) збыльмӧдӧ Агентстволысь удж збыльмӧдӧм вылӧ вузӧс, уджъяс, услугаяс ньӧбӧм кузя канму заказчиклысь могъяс;

11) Коми Республикаса канму могъяс вылӧ вузӧс, уджъяс, услугаяс ньӧбигӧн нуӧдӧ индӧм закупкаяс серти донъяслысь да вузӧс номенклатуралысь (сикасъяслысь, услугаяслысь) мониторинг, найӧс прогнозируйтӧ, планируйтӧ, пыртӧ сьӧмкудйӧ, кырымалӧ на серти контракт да наӧн веськӧдлӧ;

12) збыльмӧдӧ Коми Республикаса республиканскӧй сьӧмкуд сьӧмӧн медшӧр вӧдитчысьлысь да сьӧм босьтысьлысь могъяс сьӧм юкӧнын, мый пасйӧма Агентство, Коми Республикаса канму учреждениеяс видзӧм вылӧ, кутшӧмъясӧс учредитысьлысь (водзӧ – Коми Республикаса канму учреждениеяс) уджсӧ да уджмогъяссӧ збыльмӧдӧ Агентство, да Агентстволы сетӧм могъяс збыльмӧдӧм вылӧ;

13) нуӧдӧ конфиденциальнӧй сяма ресурсъяс дорйӧм серти мероприятиеяс, сы лыдын мортлысь юӧръяс, а сідзжӧ юӧръяс, мыйяс лоӧны канму гусяторйӧн, Россия Федерацияса оланпастэчас серти да Коми Республикаса оланпастэчас серти;

14) котыртӧ да могмӧдӧ мобилизационнӧй дасьлун, мобилизация, воинскӧй учёт да Агентствоса уджалысьясӧс, кодъяс пырӧны запасӧ, бронируйтӧм, ладмӧдӧ да видзӧдӧ Коми Республикаса канму учреждениеясын мобилизационнӧй дасьтысьӧм, воинскӧй учёт да бронирование кузя мероприятиеяс бӧрся;

15) Коми Республикаын гражданалӧн дорйысьӧм котыртӧм да нуӧдӧм йылысь положение серти, мый вынсьӧдӧма Коми Республикаса Юралысьлӧн 2008 во йирым тӧлысь 13 лунся 97 №-а Индӧдӧн, нуӧдӧ гражданаӧс дорйӧм кузя мероприятиеяс;

16) нуӧдӧ Коми Республика мутасын удж видзан юкӧнын канму политикалысь шӧр нырвизьяс олӧмӧ пӧртӧм кузя мероприятиеяс аслас компетенцияын, кутшӧмӧс индӧма «Удж видзан юкӧнын ӧткымын юалӧм йылысь» Коми Республикаса Веськӧдлан котырлӧн 2008 во тӧвшӧр тӧлысь 29 лунся 16 №-а шуӧмӧн;

17) нуӧдӧ терроризмысь да экстремизмысь видзчысьӧм кузя, на бӧрын колясъяс чинтӧм кузя мероприятиеяс Коми Республикаын терроризмлы паныд тыш нуӧдысь комиссиялӧн помшуӧмъяс серти;

18) нуӧдӧ Агентствоын да Коми Республикаса канму учреждениеясын пӧжарысь видзчысян мераяс лӧсьӧдан да збыльмӧдан мероприятиеяс;

19) могмӧдӧ Коми Республикаса Юралысьлысь да Коми Республикаса Веськӧдлан котырлысь тшӧктӧмъяссӧ колана ногӧн олӧмӧ пӧртӧмсӧ, кутшӧмъясӧс сетӧма Россия Федерацияса Президентлысь тшӧктӧмъяс да индӧмъяс олӧмӧ пӧртӧм могысь, юалӧмъяс серти, мыйясӧс пыртӧма Агентстволӧн уджӧ,  «Россия Федерацияса Президентлысь тшӧктӧмъяс да индӧмъяс олӧмӧ пӧртӧм котыртӧмсӧ бурмӧдан мераяс йылысь» Россия Федерацияса Президентлӧн 2011 во рака тӧлысь 28 лунся 352 №-а Индӧд олӧмӧ пӧртӧм серти;

20) нуӧдӧ том йӧз политика юкӧнын Коми Республика мутасын федеральнӧй торъя мога уджтасъяс олӧмӧ пӧртӧм вылӧ веськӧдӧм мероприятиеяс;

21) сетӧ олан жыр ньӧбӧм либӧ ас оланін объект стрӧитӧм вылӧ том семьяяслы социальнӧй мынтӧмъяс вылӧ муниципальнӧй районъяслӧн (кар кытшъяслӧн) сьӧмкудъясӧ Коми Республикаса республиканскӧй сьӧмкудйысь субсидияяс ;

22) оланпастэчас серти кырымалӧ Коми Республикаын меставывса асвеськӧдлан органъяскӧд Коми Республикаса республиканскӧй сьӧмкудйысь субсидияяс сетӧм йылысь артмӧдчӧмъяс;

23) олӧмӧ пӧртӧ Коми Республикаса Юралысьлӧн да Коми Республикаса Веськӧдлан котырлӧн кывкӧртӧдъяс серти мукӧд удж.

ІV. Канму услугаяс

10. Тайӧ Положениелӧн ІІ юкӧдын индӧм могъяс збыльмӧдӧм вылӧ Агентство сетӧ татшӧм канму услугаяс:

1) том аскотыръяслы олан условиеяс бурмӧдӧм вылӧ социальнӧй сьӧм сетӧм;

2) гражданалӧн да юридическӧй кывкутысьяслӧн запросъяс серти Агентстволӧн архивнӧй документъяс серти архивнӧй справкаяс, архивнӧй копияяс, архивнӧй выпискаяс сеталӧм.

V. Инӧдъяс

11. Урчитӧм уджалан юкӧнъясын канму удж нуӧдӧм могысь, канму услугаяс сетӧм могысь Агентстволӧн эм инӧд:

1) корны да босьтны канму власьт органъяслысь, Коми Республикаын меставывса асвеськӧдлан органъяслысь да организацияяслысь юӧръяс, та лыдын электроннӧя, Агентстволӧн компетенцияӧ пырысь юалӧмъяс серти;

2) Агентстволӧн компетенцияӧ пырысь юалӧмъяс решитӧм вылӧ кыскыны научнӧй да мукӧд организацияӧс, туялысьясӧс да специалистъясӧс;

3) Агентстволӧн компетенцияӧ пырысь юалӧмъяс кузя лӧсьӧдны координируйтан, сёрнитчан да экспертнӧй органъяс (сӧветъяс, коллегияяс, комиссияяс да уджалан котыръяс);

4) котыртны ведомствоса наградаяс.

VІ. Удж котыртӧм

12. Агентствоӧн веськӧдлӧ юрнуӧдысь (водзӧ  Агентствоса юрнуӧдысь), кодӧс индӧ чинӧ Коми Республикаса Юралысь Коми Республикалӧн Веськӧдлан котырса Веськӧдлысьлӧн вӧзйӧм серти да вештӧ чинысь Коми Республикаса Юралысь.

13. Агентствоса юрнуӧдысь:

1) юрнуӧдӧ Агентстволӧн уджӧн ӧткӧн веськӧдлан подув вылын;

2) эсканпастӧг петкӧдлӧ Агентствоӧс Коми Республикаса олӧмӧ пӧртысь власьт органъясын, Коми Республикаса канму органъясын, Коми Республикаын меставывса асвеськӧдлан органъясын да организацияясын, ёрдын, сетӧ эсканпасъяс, урчитӧм пӧрадок серти восьтӧ банкъясын Агентстволысь тшӧтъяс, вӧчӧ сделкаяс да мукӧд юридическӧй удж, мый урчитӧма оланпастэчасӧн;

3) оланпастэчас серти вӧдитчӧ сетӧм сьӧмӧн, мый урчитӧма сылы Коми Республикаса республиканскӧй сьӧмкудйын лӧсялана финансӧвӧй во кежлӧ, а сідзжӧ Агентство киӧ сетӧм эмбурӧн;

4) босьтӧ уджӧ да вештӧ уджысь Агентствоса уджалысьясӧс;

5) индӧ чинӧ да вештӧ чинысь Коми Республикалӧн канму учреждениеясса юрнуӧдысьясӧс, кырымалӧ, вежӧ да дугӧдӧ накӧд уджалан сёрнитчӧмъяс;

6) лӧсялана финансӧвӧй во кежлӧ Коми Республикаса республиканскӧй сьӧмкудйын сьӧмкудса урчитӧм сетан сьӧм серти вынсьӧдӧ Агентстволысь сьӧмкуд смета;

7) уджалысьяслӧн урчитӧм медыджыд лыд серти да уджысь мынтысян фонд серти вынсьӧдӧ Агентстволысь тэчас да штатнӧй расписание;

8) вынсьӧдӧ Агентство тэчаса юкӧдувъяс йылысь положениеяс, а сідзжӧ Агентствоса уджалысьяслысь чина регламентъяс;

9) канму гражданскӧй служба йылысь Россия Федерацияса оланпастэчас серти да Коми Республикаса оланпастэчас серти видлалӧ юалӧмъяс, кутшӧмъяс йитчӧны Агентствоын канму гражданскӧй служба прӧйдитӧмкӧд;

10) видлалӧ Агентствоса уджалысьясӧс ошкӧм либӧ дисциплинарнӧя мыждӧм йылысь юалӧмъяс;

11) пӧртӧ олӧмӧ мукӧд уджмог оланпастэчас серти.

14. Агентствоса юрнуӧдысьлӧн эм вежысь, коді индыссьӧ чинӧ да вештыссьӧ чинысь Россия Федерацияса оланпастэчасӧн да Коми Республикаса оланпастэчасӧн урчитӧм пӧрадок серти.
Агентствоса юрнуӧдысьӧс вежысь уджалӧ эсканпастӧг Агентство нимсянь Агентствоса юрнуӧдысьӧн урчитӧм инӧдъяс да могъяс серти.
Кор Агентствоса юрнуӧдысь мыйкӧ дыра абу, сылысь могъяссӧ пӧртӧ олӧмӧ Агентствоса юрнуӧдысьӧс вежысь.
Агентствоса юрнуӧдысьлӧн прӧстмӧм чин дырйи Агентствоса юрнуӧдысьлысь могъяс сетӧм йылысь помшуӧм примитӧ Коми Республикаса Юралысь Коми Республикалӧн Веськӧдлысь котырса Веськӧдлысьлӧн вӧзйӧм серти.

15. Агентствоса уджалысьяслӧн медыджыд штат лыд урчитсьӧ Коми Республикаса Веськӧдлан котырӧн.

16. Агентстволӧн котыртан тэчас артмӧ татшӧм тэчаса юкӧдувъясысь (юкӧнъясысь, секторъясысь):

1) социально-экономическӧй балаяс да том йӧзлӧн уджӧн могмӧдӧм кузя юалӧмъяс серти;

2) том йӧзлӧн духовно-нравственнӧй олӧм серти;

3) том йӧзӧс военно-патриотическӧя быдтӧм серти;

4) кадрӧвӧй, сьӧма да котыртан юалӧмъяс серти.

17. Агентстволысь пытшкӧсса уджсӧ урчитӧны Агентствоса уджаланарт серти.

